
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ

Основен Закон во областа на трговската политика, со кој се уредуваат условите за вршење на трговија во земјата и странство е Законот за трговија (“Службен весник на Република Македонија“ бр. 16/04, 128/06, 63/07, 88/08, 159/08, 20/09, 99/09, 105/09, 115/10, 158/10, 36/11, 53/11, 148/13, 164/13, 97/15, 129/15 и 53/16).
Предложените изменување и дополнување во Законот за трговија се во фунција на укинување на ограничувањата во Законот кои беа воведени во 2008 година, а кои се однесуваат на ограничувањето на времето на продажба на алкохолни пијалаци во трговијата на мало и на ограничувањата на малопродажните објекти со кои истата се забрани во продавниците во состав на бензинските станици и во киосците, како и уредување на условите за вршење на трговија со необработени дијаманти.
Имено со Законот за изменување и дополнување на  Законот за трговија (“Службен весник на Република Македонија” бр. 88/08) се забрани продажбата на алкохолни пијалоци на бензинските станици и преку киосците во трговијата и се ограничи времето за продажба на алкохолни пијалаци до 19,00 часот. Со Законот за изменување и дополнување на Законот за трговија (“Службен весник на Република Македонија” бр. 99/09) времето за продажба на алкохолни пијалаци во трговијата на мало се продолжи за два часа, т.е. до 21,00 за летниот период (од 1 мај до 30 септември).
Наведеното ограничување го намали бројот на продажни места преку кои производителите на вино и пиво во земјата го вршеа својот пласман (ова особено во руралните средини) без јасно да се постигне целта за намалена консумација на алкохол кај малолетниците. Единствено што се постигна  се ограничи односно се намали бројот на трговци на мало кои одлучија да продолжат да продаваат  алкохолни пијалоци во рамки на пропишаното време во законот за трговија, така што околу 3200 трговци на мало се регистрирани за оваа намена. Ваквата состојба ја  намали продажбата на алкохолни пијалоци, особено продажбата на вино и пиво во земјата. Ограничувањето на продажбата на алкохолни пијалаци во трговската мрежа директно стимулираше да се врши продажба на алкохолни пијалоци после 19,00 часот односно 21,00 часот без фискална сметка, за кои не се плаќаат акцизи и даноци.
Со цел да се усогласи домашното законодавство со правото на ЕУ за уредување на условите за трговија со необработени дијаманти со транспонирање на Регулативата на Заедницата (ЕЗ) бр. 2368/2002 за спроведување на постапката за сертификација на Процесот Кимберли во меѓународната трговија со необработени дијаманти, како и со Регулативата на Комисијата (ЕУ) бр. 1147/2014 за измена и дополнување на Регулативата на Заедницата (ЕЗ) бр. 2368/2002 се предлага во овој закон да се донесе посебен пропис за  вршење на извоз и увоз на необработени  дијаманти само со сертификат од надлежен орган.

Во членот 66 од Законот за трговија се интервенира со цел да се отстрани пропустот во наведувањето на броевите на сите измени на Законот за надворешно трговско работење во оваа преодна одредба која се однесува на престанувањето на важноста на Законот за надворешно трговско работење.
II. ЦЕЛИ, НАЧЕЛА И ОСНОВНИ РЕШЕНИЈА  НА ПРЕДЛОГОТ НА ЗАКОН

Целта на Предлогот на Закон е укинување на ограничувањата во Законот кои беа воведени во 2008 година, а кои се однесуваат на ограничувањето на времето на продажба на алкохолни пијалаци во трговијата на мало и на малопродажните објекти во кои истата се забранува. 

Законот чие донесување се предлага се заснова на истите начела на кои се заснова и  основниот текст на законот.

Основните решенија на Предлог законот предвидуваат продажбата на алкохолни пијалаци во трговијата на мало и понатаму да се врши во лиценцирани продажни објекти, но при тоа нема да се бараат посебни услови во продажниот објект за продажба на алкохолни пијалаци, ниту ќе се ограничуваат малопродажните објекти во кои истата ќе се врши, односно ќе се дозволи продажбата на истите и во киосците. Исто така  со Предлогот на закон не се ограничува времето за продажба на алкохолни пијалаци во малопродажните објекти во трговијата.

Решенијата предложени во овој предлог закон ќе придонесат за подобрување на деловната клима во Република Македонија, односно ќе придонесат:

· Да се зголеми бројот на лиценцирани продажни објекти во земјата, а со тоа и да се зголемат приходите во Буџетот по основ на уплатен надомест од лиценци за продажба на алкохолни пијалаци. 
· Да се зголеми прометот на алкохолни пијалаци, а пред се на пиво и вино во малопродажните објекти, со што ќе се зголемат не само приходите на трговците и производителите на алкохолни пијалаци, туку ќе се зголемат и приходите во буџетот на Република Македонија по основ на наплатени акцизи и ДДВ како резултат на зголемениот промет со алкохолни пијалаци.
Исто така со решенијата предложени во овој закон се усогласува со Регулативата на Заедницата (ЕЗ) бр. 2368/2002 за спроведување на постапката за сертификација на Процесот Кимберли во меѓународната трговија со необработени дијаманти, како и со Регулативата на Комисијата (ЕУ) бр. 1147/2014 за измена и дополнување на Регулативата на Заедницата (ЕЗ) бр. 2368/2002.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлог законот нема финансиски последици врз буџетот и другите јавни финансиски средства. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на Предлогот на Закон за изменување и дополнување на Законот за трговија не е потребно обезбедување на финансиски средства  ниту пак спроведување на Предлогот на Закон за изменување и дополнување на Законот за трговија  повлекува материјални обврски  за одделните  субјекти. 
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ТРГОВИЈА

Член 1
Во Законот за трговија (Службен весник на Република Македонија бр. 16/04, 128/06, 63/07, 88/08, 159/08, 20/09, 99/09, 105/09, 115/10, 158/10, 36/11, 53/11, 148/13, 164/13, 97/15, 129/15 и 53/16), во  членот  23-а ставовите 4 и 5 се бришат.

Ставовите 6, 7, 8, 9, 10, 11, 12 и 13 стануваат ставови 4, 5, 6, 7, 8, 9 ,10 и 11.

Ставот 7 кој станува став 5 се менува и гласи  „Лиценцата по истекот на рокот за кој е издадена може да се продолжи, на барање на трговецот на мало кој врши промет на алкохолни пијалаци”. 

  Член 2

Во членот 23-б  во ставот 3 точката 2) се брише. 

Точките 3) и 4) стануваат точки 2) и 3). 

Во ставот 12 алинејата 1 се брише.

Алинеите 2, 3 и 4 стануваат алинеи 1, 2 и 3.
                                                                        Член 3
Во членот 23-в во став 2 точките 1) и 2) се бришат.

Точката 3) станува точка 1).
Ставот 3 се менува и гласи  “Министерството за економија во случајот од ставот 2 на овој член донесува решение за одземање на лиценцата во рок од 15 дена од денот на добивањето на записникот од Државниот пазарен инспекторат со кој е утврдено дека трговецот на мало врши продажба на алкохолни пијалаци на лица со возраст под 18 години”.
Член 4

Членот 24-а се менува и гласи: “Се забранува продажбата на алкохолни пијалаци во продавниците во состав на бензинските станици” .
Член 5
По членот 34 се додава нов наслов кој гласи: “Увоз и извоз на необработени дијаманти” и нов член 34-а кој гласи: “ Извозот на необработени дијаманти од Република Македонија се врши со сертификат издаден од Министерството за економија кој е заверен од Царинската управа на Република Македонија“.

Увозот на необработени дијаманти може да се врши само со сертификат издаден од страна на надлежен орган во земјата од која се врши увозот, заверен од царинска испостава.
Согласно со ставот (1) на овој член, Министерството ќе го издаде сертификатот во рок од 60 дена, доколку се исполнети бараните услови за извоз од Република Македонија.
Сертификатот ќе се издаде најмногу за период од  една година од денот на издавањето, а извозникот на сертификатот мора да го чува сертификат и секаква друга документација најмалку пет години од завршувањето на календарската година во која била извршена секоја поединечна извозна трансакција. 
Владата на Република Македонија подетално ќе ги пропише условите за извоз и увоз на необработени дијаманти, формата и содржината на сертификатот и постапката за негово издавање, како и списокот на учесници во постапката на сертификација на процесот кимберли. 
Член 6
Во членот 51 во ставот 1 точката 2) се менува и гласи: “врши продажба на алкохолни пијалаци во продавниците во состав на бензинска станица (член 24-а) ”.
Точките  3) и 4) се бришат.

Точките 5), 6), 7), 8) и 9) стануваат точки 3), 4), 5), 6) и 7).
Член 7
Во членот 55 во став 1 во точка 5 бројот “7” се зaмeнува со бројот “5”.
Член 8
Во член 57 во ставот 2 точката 1) се менува и гласи:  “врши продажба на алкохолни пијалаци во продавница во состав на бензинска станица (член 24-а)”;

Точките 2) и 3) се бришат.
Член 9
Во членот 66 пред бројот “45/2002” се додаваат броевите: “(31/93, 41/93, 78/93, 59/96, 15/97,  13/98, 13/99, 50/99, 82/99, 4/2001 и 2/2002)”
Член 10
Овој закон влегува во сила осмиот ден од денот на објавување во “Службен весник на Република Македонија”.

ОБРАЗЛОЖЕНИЕ НА ПРЕДЛОГOT НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ТРГОВИЈА

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОН
Како што е наведено во делот II од предлог постапката, целта заради која се изготвува и донесува овој закон е укинување на ограничувањата во Законот кои беа воведени во 2008 година, а кои се однесуваат на ограничувањето на времето на продажба на алкохолни пијалоци во трговијата на мало и на малопродажните објекти во кои истата се забранува.
Со предлогот на закон се предвидува: продажбата на алкохолни пијалоци во трговијата на мало и понатаму да се врши во лиценцирани продажни објекти, но при тоа нема да се бараат исполнување на минимално-технички услови во продажниот објект за продажба на алкохолни пијалоци. Истотака со законот се предвидува да не се ограничуваат малопродажните објекти во кои ќе се врши трговија со алкохолни пијалоци, односно се предвидува да се дозволи продажбата на истите да се врши и во киосците. Предлогот на закон истотака предвидува да  не се ограничува времето за продажба на алкохолни пијалоци во малопродажните објекти во трговијата на мало.

Предлог на законот за изменување и дополнување на Законот за трговија  содржи 10 членови.
Со членот 1 од Предлогот на закон се интервенира во членот 23-а така што се бришат ставовите 4 и 5 со кој беше предвидено продажбата на алкохолни пијалоци трговецот да се врши само во посебен продажен објект за продажба на алкохолни пијалaци или во посебно издвоен дел од продажниот објект кој е соодветно обезбеден.  Исто така со овој член се брише обврската за исполнување на минимално технички  услови за  продажба на алкохолни пијалоци за продолжување на лиценцата. Оваа измена се прави од причина што посебните продажни објекти и посебните услови во посебно издвоен дел од продажниот објект како минимално техничките услови беа предвидени со цел  за да може да се спроведе временското ограничување на продажбата. Во услови на укинување на временското ограничување не се потребни посебни технички услови за продажба на алкохолни пијалоци.  
Од истата причина се вршат и измените во членот 2 со кој се интервенира во членот 23-б во ставот 3 така што точката 2 се брише. Со оваа измена се брише обврската трговецот на мало кон барањето за издавање на лиценца да доставува изјава за исполнување на минимално технички  услови за  продажба на алкохолни пијалоци.  Исто така со овој член во членот 23-б во ставот 12 алинејата 1 се брише со што се става вон сила Правилникот за минимално-техничките услови за продажба на алкохолни пијалоци кој беше донесен од министерот за економија.  
Со членот 3 во членот 23-в во став 2 точките 1) и 2) се бришат  која се однесува на престанување на исполнетост на минимално-технички услови за продажба на алкохолни пијалоци како причина за одземање на лиценцата се брише од причина што со членот 1 и 2 се ставаат вон сила минимално-техничките услови за продажба на алкохолни пијалоци. Со истиот член се брише и точката 2 бидејќи со во членот 4 се укинува временското ограничување на продажбата на алкохолни пијалоци.  Ставот 3 од членот 23-в се менува од причина што се изменети условите кои се основ за одземање на лиценцата.
Со членот 4 се менува членот 24-а така што се укинува временското ограничување на продажба на алкохолни пијалоци и се укинува забраната за продажба на алкохолни пијалоци во киосците. 
Со членот 5 се уредуваат условите за трговија со необработени дијаманти со што се овозможува со подзаконски акт да се  изврши транспонирање на Регулативата на Заедницата (ЕЗ) бр. 2368/2002 за спроведување на постапката за сертификација на процесот Кимберли во меѓународната трговија со необработени дијаманти, како и со Регулативата на Комисијата (ЕУ) бр. 1147/2014 за измена и дополнување на Регулативата на Заедницата (ЕЗ) бр. 2368/2002 се предлага во овој закон да се донесе посебен пропис за  вршење на извоз и увоз на необработени  дијаманти само со сертификат од надлежен орган.

Во членот 6 се интевенира во членот 51 во став 1 кој се однесува на управните мерки што може да ги преземе државниот пазарен инспектор при надзорот, така што  се бришат точките 3 и 4,  кои се однесуваат на временското ограничување на продажба на алкохолни пијалоци. 
Со членот 7  од овој закон во членот 55 став 1 точка 5 бројот 7 се заменува со бројот 5 поради претходно извршени промени во нумерирањето во членот 23-а.  

Со членот 8 од овој закон се интервенира во членот 57 во ставот 2 точката 1) се менува соодветно на направените измени во членот 24-а. Од истата причина се бришат точките 2) и 3). 
Со членот 9 се интервенира во преодната одредба односно во членот 66 од законот за трговија за да се отстрани пропустот во наведувањето на броевите на сите измени на Законот за надворешно трговско работење која се однесува на престанувањето на неговата важност.

Со членот 10 од овој закон се уредува денот на влегување во сила на овој предлог на закон, односно осмиот ден од денот на објавувањето во „Службен весник на Република Македонија“.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со оглед на тоа што со изменувањето и дополнувањето на Законот за трговија се предвидува интервенција на постоечки одредби на законот и воведување на нови одредби, решенијата содржани во одредбите се меѓусебно поврзани и се однесуваат на истата работа, усогласување со други прописи, како и европското право.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените изменување и дополнување на Законот ќе се создадат услови:
- за вршење на продажба на алкохолни пијалаци во лиценцирани киосци

-за вршење на продажба на алкохолни пијалаци без ограничување во текот на работното време на продавницата
-за вршење на продажба на алкохолни пијалаци без пропишување на  посебни минимално-технички услови
-за овозможување на  трговија со необработени дијаманти

-за ставање вон сила на  Законот за надворешно трговско работење и Законот за контрола на квалитетот на земјоделските и прехранбените производи во надворешно трговскиот промет.
На овој начин преку укинување на ограничувањата во однос на  малопродажните објекти во кои ќе се врши трговијата на мало со алкохолни пијалаци, односно со овозможување истата да се врши  и во киосците, како и со укинувањето на ограничувањето на времето за продажба на алкохолни пијалаци во малопродажните објекти во трговијата ќе се придонесе за подобрување на деловната клима во Република Македонија.

Истото ќе придонесе:

· Да се зголеми бројот на лиценцирани продажни објекти во земјата, а со тоа и да се зголемат приходите во Буџетот по основ на уплатен надомест од лиценци за продажба на алкохолни пијалаци. 

· Да се зголеми прометот на алкохолни пијалаци, а пред се на пиво и вино во малопродажните објекти, со што ќе се зголемат не само приходите на трговците и производителите на алкохолни пијалаци, туку ќе се зголемат и приходите во буџетот на Република Македонија по основ на наплатени акцизи и ДДВ како резултат на зголемениот промет со алкохолни пијалаци.

ТЕКСТ НА ОДРЕДБИТЕ ОД ЗАКОНОТ КОИ СЕ МЕНУВААТ 
Член 23-а
Трговецот на мало кој врши продажба на алкохолни пијалaци, за продажбата на алкохолни пијалaци е должен да поседува лиценца (во натамошниот текст: лиценца).
Лиценцата важи за период од две години. 
За добивање на лиценцата трговецот е должен да плати надоместок во износ од 20.000 денари на сметка на Републички буџет.
Продажбата на алкохолни пијалaци трговецот од ставот 1 на овој член ја врши во посебен продажен објект за продажба на алкохолни пијалaци.
По исклучок од ставот 4 на овој член продажбата на алкохолни пијалaци трговецот на мало може да ја врши и во посебно издвоен дел во просторија од продажниот објект кој е соодветно обезбеден.
Лиценцата е непренослива.
Лиценцата по истекот на рокот за кој е издадена може да се продолжи, на барање на трговецот на мало кој врши промет на алкохолни пијалаци, доколку ги исполнува условите од членот 23-а ставови 4 и 5 на овој закон.
За продолжување на лиценцата трговецот е должен да плати надоместок во износ од:
   
- 5.000 денари за секој продажен објект ако има до три продажни објекти и
- 15.000 денари за секој продажен објект, ако има над три продажни објекти и 0,05% од вкупниот промет остварен во претходната година.
Министерството за економија 30 дена пред истекот на рокот на важноста на претходно издадената лиценца го потсетува носителот на лиценцата за периодот на важноста на истата.
Потсетувањето се врши преку доставување на електронска порака на е-маил адресата од тековната состојба на правното лице.

Потсетувањето може да се врши и со СМС-порака, доколку носителите на лиценца дале претходна согласност дека тоа ќе биде на нивен трошок.        

 
Барањето од ставот 1 на овој член се доставува во рок од 30 дена пред истекот на рокот на важноста на лиценцата.

    
Трговецот на мало е должен да ја истакне лиценцата на видно место во продажниот објект.
Член 23-б                   
Министерството за економија на барање на трговецот на мало издава лиценца.
Барањето од ставот 1 на овој член се поднесува на два идентични обрасци со еден прилог на докази.
    
Кон барањето од ставот 1 на овој член трговецот на мало ги доставува следните документи:
1) Извод за тековна состојба на трговецот на мало, издаден од Централниот регистар на Република Македонија;
2) Изјава за исполнетост на минимално техничките услови за продажниот објект во кој се врши продажбата на алкохолни пијалоци;
3) Доказ за уплатен надоместок во износ од 20.000 денари и
4) Доказ за уплатена административна такса во износ од 50 денари. 
Доколку се исполнети условите од ставот 3 на овој член, Министерствотo за економија ја издава лиценцата во рок од 15 дена од денот на поднесувањето на барањето.

 Службеното лице од Министерството за економија кое ја води постапката по службена должност го прибавува доказот од став 3 точка 1 на овој член, во рок од три работни дена од поднесувањето на барањето. 
Овластено службено лице од надлежниот јавен орган е должно бараниот доказ од ставот 5 на овој член да го достави во рок од три дена од денот на приемот на барањето.

Кон барањето за продолжување на лиценца трговецот на мало кој има до три продажни објекти ги доставува следниве документи:
1) Доказ за уплатен надоместок во износ од 5.000 денари и
2) Доказ за уплатена административна такса во износ од 50 денари.

Кон барањето за продолжување на лиценца трговецот на мало кој има над три продажни објекти ги доставува следниве документи:
1) Доказ за уплатен надоместок во висина од 0,05% од вкупниот промет остварен од трговија на мало остварен во претходната година. 
2) Скратен исказ од годишна сметка издаден од Централен регистар
3) Доказ за остварен приход од трговија на мало, доколку остварува приходи  и по други основи
4) Доказ за уплатен надоместок во износ од 15.000 денари.
5) Доказ за уплатена административна такса во износ од 50 денари. 

Службеното лице од Министерството за економија кое ја води постапката по службена должност го прибавува доказот од став (8) точка 2 на овој член, во рок од три работни дена од поднесувањето на барањето.
 
Овластено службено лице од надлежниот јавен орган е должно бараниот доказ од став 9 на овој член да годостави во рок од три дена од денот на приемот на барањето.

    
Лиценцата се запишува во регистар за издадени и одземени лиценци, кој го води Министерството за економија.

    
Министерот за економија поблиску ги пропишува:

  - минимално-техничките услови за продажниот објект во кој што се врши продажбата на алкохолни пијалaци од членот 23-а ставови 4 и 5 на овој закон,
  - формата и содржината на образецот на барањето од ставот 1 на овој член,
- формата и содржината и образецот на лиценцата и

   - формата, содржината и начинот на водење на регистарот за издадени и одземени лиценци.

   
Секоја промена која влијае на условите потребни за издавање на лиценцата трговецот на мало е должен да ја пријави до Mинистерството за економија во рок од пет дена од денот на настанувањето на промената.

Член 23-в

  
Лиценцата престанува да важи по истекот на рокот на важење на лиценцата.

   
Лиценцата се одзема, ако:

    
1) продажниот објект во кој се врши трговија на мало со алкохолни пијалaци престане да ги исполнува минимално техничките услови за продажба на алкохолни пијалaци;

 
2) државниот пазарен инспектор при вршење на инспекциски надзор утврди дека се врши продажба на алкохолни пијалaци од 19,00 часот до 06,00 часот наредниот ден и
   
 3) државниот пазарен инспектор при вршење на инспекциски надзор утврди дека трговецот на мало врши продажба на алкохолни пијалaци на лица со возраст под 18 години.

    
Министерството за економија во случаите од ставот 2 на овој член донесува решение за одземање на лиценцата во рок од 15 дена од известувањето дека продажниот објект во кој се врши трговија престанал да ги исполнува минимално техничките услови за продажба на алкохолни пијалоци, односно од денот на добивањето на записникот од Државниот пазарен инспекторат со кој е утврдено дека трговецот на мало врши продажба на алкохолни пијалоци по 19,00 часот или пак врши продажба на алкохолни пијалоци на лица со возраст под 18 години.
    
Против решението од ставот 3 на овој член во рок од 15 дена може да се поднесе жалба до Државната комисија за одлучување во управна постапка и постапка од работен однос во втор стапен.

    
Трговецот на мало на кој ќе му биде одземена лиценцата е должен веднаш да престане со продажба на алкохолни пијалaци и истите да ги повлече од малопродажниот објект.

    
Трговецот на мало на кој му е одземена лиценцата нема право да поднесе барање за издавање на нова лиценца во рок од една година сметано од денот на одземање на лиценцата.

Член 24-а

    
Се забранува продажбата на алкохолни пијалaци во продавниците во состав на бензинските станици и преку киосците во трговијата.

    
Се забранува продажбата на алкохолни пијалаци од 19,00 часот до 06,00 часот наредниот ден.   

    
Во периодот од 1 мај до 30 септември забраната за продажба на алкохолни пијалаци е од 21,00 до 6,00 часот наредниот ден.
    Член 51
    
Ако државниот пазарен инспектор при вршењето на инспекцискиот надзор утврди дека трговецот:

     
1) на посебно организирани пазари врши трговија на стоки кои не се наведени во членот 15 од овој закон;

     
2) врши продажба на алкохолни пијалаци во состав на бензинска станица и преку киоск во трговијата (член 24-а став 1);

     
3) врши продажба на алкохолни пијалаци од 19,00 часот до 6,00 часот наредниот ден (член 24-а став 2);

    
 4) врши продажба на алкохолни пијалаци од 21,00 часот до 6,00 часот наредниот ден (член 24-а став 3);
     
5) врши продажба на алкохолни и енергетски пијалаци и цигари на лица со возраст под 18 години (член 24 став 1);
     
6) на зелените пазари и посебно организираните делови на зелените пазари врши трговија на големо и мало на други стоки кои не се определени од страна на советот на општината, односно од градот Скопје (член 13 став 4);

     
7) ги издава продажните места на лица кои не се регистрирани во соодветниот регистар односно не се евидентирани согласно со закон (член 14 став 2);

     
8) не води евиденција за набавка и продажба на стоките, како и за вршење на трговски услуги согласно со закон или други прописи (член 28 став 1) и

     
9) физичкото лице врши дејност трговија и дава услуги во трговијата без да е регистриран во соодветниот регистар ( член 2 став 2), привремено ќе ги одземе предметите - стоките со кои се врши трговија.
   


 За извршеното одземање на предметите - стоки од ставот 1 на овој член државниот пазарен инспектор издава потврда.
Член 55
    
Глоба во износ од 700 евра во денарска противвредност ќе му се изрече за прекршок на правното лице, односно на трговец поединец, ако:
     
1) не го објави местото и времето на јавната аукциска продажба согласно со членот 17 став 2 од овој закон;
    
2) не се придржува на условите за јавна аукциска продажба согласно со членот 17 став 4 од овој закон;
    
3) вршителот на трговија од врата на врата врши продажба на производи кои не се определени од Владата (член 20 став 2);
   
 4) не го пријавил исполнувањето на условите од членот 22 на овој закон и започнувањето со работа на продажниот и деловниот објект согласно со членот 23 од овој закон;

     
5) не истакнал лиценца за продажба на алкохолни пијалаци на видно место во продажниот објект (член 23-а став 7);
    
6) на видно место во продажниот објект не истакнал натпис во смисла на членот 24 став 2 од овој закон;

   
 7) започнал со работа во колективна станбена зграда и деловно станбена зграда пред 6,00 часот и не завршил пред 24,00 часот (член 25 став 3);
    
8) не го пријавил часот, времето за пауза и распоредот на работното време во Централниот регистар најмалку 15 дена пред почетокот на работењето, односно пред измената на часот, времето за пауза и распоредот на работното време на продавниците, магацините, складовите, бензинските станици и деловните простори (член 26 став 2) и         
     
9) евиденцијата не се наоѓа во соодветната деловна просторија во која се врши трговијата и во секое време не биде достапна на надлежните инспекциски органи (член 28 став 2).
   
За прекршоците од  став 1 на овој член на правното лице, односно трговец поединец државниот пазарен инспектор ќе му издаде прекршочен платен налог. 

За дејствијата од став 1 на овој член, ќе биде издаден прекршочен платен налог на одговорното лице во правното лице, односно на одговорното лице во трговец поединец, во висина од 30% од глобата која ќе му се одмери на правното лице, односно на трговецот поединец.

    
По приемот и потпишувањето на прекршочниот платен налог, сторителот на прекршокот е должен да ја плати изречената глоба согласно ставовите 1 и 3 на овој член, во рок од осум дена од приемот на прекршочниот платен налог на сметката означена во платниот налог.

    
Сторителот на прекршокот кој ќе ја плати глобата во рокот од ставот 4 на овој член, ќе плати половина од изречената глоба, за кое право се поучува со правната поука. 
    
Во постапката која ќе заврши со плаќање на прекршочен платен налог не се плаќаат трошоци на постапката.

  
 Ако сторителот на прекршокот не ја плати глобата во рокот од став 4 на овој член, државниот пазарен инспектор поднесува барање за поведување на прекршочна постапка до Прекршочната комисија. 
Член 57
    
Глоба во износ од 4.000 евра во денарска противвредност ќе се изрече за прекршок на правното лице односно на трговец поединец, ако:

     
1) не води евиденција за набавка и продажба на стоките, како и за вршење на трговски услуги согласно со закон или други прописи (член 28 став 1);

     
2) не доставил евиденција на продавачи од врата до врата до надлежниот орган за јавни приходи на подрачјето на општината, односно на градот Скопје (член 20 став 4);

     
3) врши трговија на големо на пазарите на мало или врши трговија на мало на пазарите на големо (член 7);

     
4) ја врши трговската дејност без да се исполнети пропишаните минимално-технички услови, како и други услови пропишани со закон во зависност од видот и начинот за вршењето на трговијата (член 22 став 1);

     
5) врши продажба на алкохолни пијалаци без да поседува лиценца за продажба на алкохолни пијалаци (член 23-а став 1) и

     
6) врши трговија на стоки во киосци, автомати и продажба од улични продавачи на места кои не се определени од советот на општината, односно од градот Скопје (член 16 став 2).

    
Глоба во износ од 5.000 евра во денарска противвредност ќе се изрече за прекршок на правното лице односно на трговец поединец, ако:

     
1) врши продажба на алкохолни пијалаци во продавница во состав на бензинска станица, во продавница во состав на зелен пазар и преку киоск во трговијата (член 24-а став 1);

     
2) врши продажба на алкохолни пијалаци од 19,00 часот до 6,00 часот наредниот ден (член 24-а став 2) и

     
3) врши продажба на алкохолни пијалаци од 21,00 часот до 6,00 часот наредниот ден во периодот од 1 мај до 30 септември (член 24-а став 3).
    
За дејствијата од ставовите 1 и 2 на овој член, ќе биде издаден прекршочен платен налог на одговорното лице во правното лице, односно на одговорното лице во трговец поединец, во висина од 30% од глобата која ќе му се одмери на правното лице, односно на трговецот поединец.
   
Во случаите од ставовите 1 и 2 на овој член ќе се изрече и посебна прекршочна мерка одземање на предметите - стоките со кои е извршен прекршокот.
Член 66

Со денот на влегувањето во сила на овој закон престанува да важи Законот за трговијата (“Службен весник на Република Македонија” број 23/95, 30/95, 43/95, 23/99, 43/99, 6/2002 и 38/2003), освен членот 24 кој ќе се применува една година од денот на влегувањето во сила на овој закон и Законот за надворешно-трговско работење (“Службен весник на Република Македонија” број 45/2002 и 31/2003).

